۸۴۔ سورہ الانشقاق
 (۱۹ آیات)

بسم اللہ الرحمن الرحیم

اللہ رحمن و رحیم کے نام سے 
تعارف
نام 
اس سورہ کے آغاز میں قیامت کے دن آسمان کے پھٹنے کی خبر دی گئی ہے اس مناسبت سے اس سورہ کا نام الانشقاق ہے یعنی وہ سورہ جس میں (آسمان) کے پھٹنے کا ذکر ہوا ہے۔ 

زمانہ نزول 
سورہ مکی ہے اور مضمون سے اندازہ ہوتا ہے کہ ابتدائی دور میں نازل ہوئی ہوگی جب کہ نبی صلی اللہ علیہ و سلم نے دعوت کا آغاز فرمایا تھا اور قیامت سے لوگوں کو خبر دار کر رہے تھے۔ 

مرکزی مضمون
 یوم جزا اور اچھا اور برا انجام ہے۔ 

سابق سورہ میں بیان کیا گیا تھا کہ انسان کا نامہ عمل اس کے مرنے کے بعد عالم برزخ میں ایک ریکارڈ آفس (سجین یا عِلیین) میں محفوظ رکھا جاتا ہے۔ اس سورہ میں اس بات سے باخبر کیا گیا ہے کہ قیامت کے دن پیشی سے پہلے ہر شخص کو اس کا نامہ عمل اس کے ہاتھ میں دے دیا جاۓ گا۔ 

نظم کلام 
آیت۔ ۱ تا ۵ میں اس انقلاب کا مجملاً ذکر ہے جو قیامت کے ظاہر ہوتے ہی آسمان و زمین میں بر پا ہوگا۔ 

آیت ۶ تا ۱۵ میں انسان کے عدالت خداوندی کی طرف بڑھنے ، نامہ عمل ہاتھ میں دیے جانے اور اپنے انجام کو پہنچنے کا ذکر ہے۔ 

آیت ۱۶ تا ۱۹ میں آثار کائنات سے اس بات پر استدلال کیا گیا ہے کہ انسان کو موت کے بعد مختلف مراحل سے گزرنا ہوگا۔ 

آیت ۲۰ تا ۲۵ میں ان لوگوں کو وعید سنائی گئی ہے جو قرآن کو سن کر خدا کے آگے جھکتے نہیں ہیں بلکہ اس کی تکذیب کرتے ہیں اور ان لوگوں کو کبھی نہ ختم ہونے والے اجر کی خوش خبری دی گئی ہے جو ایمان لا کر عمل صالح کرتے ہیں۔ 

ترجمہ

اللہ رحمن و رحیم کے نام سے 
۱۔۔۔۔۔۔۔۔۔ جب آسمان پھٹ جاۓ گا۔۱ * 
۲۔۔۔۔۔۔۔۔۔ اور اپنے رب کے حکم کی تعمیل کرے گا اور اس کو لازماً تعمیل کرنا چاہیے۔ ۲ * 
۳۔۔۔۔۔۔۔۔۔  اور جب زمین پھیلا دی جاۓ گی ۳ *
۴۔۔۔۔۔۔۔۔۔ اور جو کچھ اس کے اندر ہے اسے اگل کر خالی ہو جاۓ گی ۴ *
۵۔۔۔۔۔۔۔۔۔ اور اپنے رب کے حکم کی تعمیل کرے گی اور اس کو لازماً تعمیل کرنا چاہیے۔ ۵ *
۶۔۔۔۔۔۔۔۔۔ اے انسان، تو کشاں کشاں اپنے رب ہی کی طرف جا رہا ہے اور بالآخر اس سے ملنے والا ہے ۶ *
۷۔۔۔۔۔۔۔۔۔ تو جس کا نامہ عمل اس کے دہنے ہاتھ میں دیا گیا۔۷ * 
۸۔۔۔۔۔۔۔۔۔ اس سے آسان حساب لیا جاۓ گا۔۸ *
۹۔۔۔۔۔۔۔۔۔ اور وہ اپنے متعلقین ۹ * کے پاس خوش خوش لوٹے گا۔ 
۱۰۔۔۔۔۔۔۔۔۔ اور جس کا نامہ عمل اس کی پیٹھ کے پیچھے دیا گیا ۱۰ *
۱۱۔۔۔۔۔۔۔۔۔ وہ موت کو پکارے گا۔ 
۱۲۔۔۔۔۔۔۔۔۔ اور بھڑکتی آگ میں داخل ہوگا۔ 
۱۳۔۔۔۔۔۔۔۔۔ وہ اپنے گھر والوں میں مست تھا،۱۱ *
۱۴۔۔۔۔۔۔۔۔۔ اس نے سمجھ رکھا تھا کہ اس کو کبھی لوٹنا نہیں ہے ۱۲ * 
۱۵۔۔۔۔۔۔۔۔۔ کیوں نہیں ! اس کا رب تو اس کو خوب دیکھ رہا تھا ،
۱۶۔۔۔۔۔۔۔۔۔ نہیں ۱۳ *، میں قسم کھاتا  ۱۴ * ہوں شفق کی ۱۵ * 
۱۷۔۔۔۔۔۔۔۔۔ اور رات کی اور جو کچھ وہ اپنے اندر سمیٹ لیتی ہے اس کی ۱۶ *
۱۸۔۔۔۔۔۔۔۔۔ اور چاند کی جب کہ وہ مہِ کامل ہو جاتا ہے۔ 
۱۹۔۔۔۔۔۔۔۔۔ کہ تم کو لازماً ایک مرحلہ سے دوسرے مرحلہ میں پہنچنا ہے ۱۷ *
۲۰۔۔۔۔۔۔۔۔۔ پھر ان لوگوں کو کیا ہو گیا ہے کہ ایمان نہیں لاتے ۱۸ * 
۲۱۔۔۔۔۔۔۔۔۔ اور جب ان کے سامنے قرآن پڑھا جاتا ہے تو سجدہ نہیں کرتے۔ ۱۹ *
۲۲۔۔۔۔۔۔۔۔۔ بلکہ یہ کافر الٹا جھٹلا رہے ہیں۔ 
۲۳۔۔۔۔۔۔۔۔۔ اور یہ لوگ جو کچھ چھپا رہے ہیں اسے اللہ خوب جانتا ہے۔۲۰ *
۲۴۔۔۔۔۔۔۔۔۔ تو تم ان کو ایک درد ناک عذاب کی خوش خبری سنا دو۔۲۱ *
۲۵۔۔۔۔۔۔۔۔۔ البتہ جو لوگ ایمان لاۓ اور جنہوں نے نیک عمل کیے ان کے لیے ایسا اجر ہے جو کبھی ختم نہ ہوگا۔۲۲ *۔ 
تفسیر
۱۔۔۔۔۔۔۔۔۔  یہ خیال کرنا صحیح نہیں کہ آسمان محض حد نظر کا نام ہے اور اس کی کوئی مادی حقیقت نہیں۔ اور جب اس کی کوئی مادی حقیقت نہیں تو اس کے پھٹنے کا سوال پیدا ہی کہاں ہوتا ہے ؟ واقعہ یہ ہے کہ سائینس کے نام پر یہ بات ذہن کو محض مرعوب کرنے کے لیے کہی جاتی ہے ورنہ یہ نہ کوئی سائینسی اکتشاف ہے اور نہ اس خیال کے لیے کوئی ٹھوس بنیاد ہی ہے۔جہاں تک موجودہ سائینس کا تعلق ہے واقعہ یہ ہے کہ اس کی رسائی ابھی آسمان تک ہو ہی نہیں سکی ہے۔ وہ کائنات کی پہنائیوں کو ناپنے سے بالکل قاصر ہے۔ علم فلکیات کے مطالعہ سے واضح اندازہ نہیں کر سکے ہیں چنانچہ ماہر فلکیات W . Bartky اپنی کتاب میں کائنات کی حیرت انگیز وسعت کو بیان کرنے کے بعد صاف صاف اعتراف کرتا ہے : 
“What Ties beyond no man knows. Whether the stars continue end or whether the universe has a definite boundary remains, and perhaps will always remain, a topic for speculative argument.”  
اور جب سائنس یہ بتانے سے اپنے کو عاجز پاتی ہے کہ اس کائنات کی کوئی سرحد ہے یا نہیں تو یہ اس بات کا ثبوت ہے کہ وہ کائنات کے ’’ حدود اربعہ‘‘ ابھی معلوم نہیں کر سکی ہے ایسی صورت میں یہ دعویٰ کس طرح کیا جا سکتا ہے کہ آسمان کا کوئی مادی وجود ہے ہی نہیں ؟ اصل بات یہ ہے کہ فلکیات Astronomy  کی کتابوں میں صرف ان باتوں کے بیان کرنے پر اکتفاء نہیں کیا جاتا جو سائنسی تجربات و مشاہدات کے ذریعہ علم میں آئی ہیں بلکہ ان کے ساتھ قیاسی باتوں کو بھی جوڑ دیا جاتا ہے اور لوگ اس پورے ’’مخلو طے ‘‘ کو ’’ سائنس کے نام سے پیش کر کے غلط باتوں کو بھی صحیح باور کرانے کی کوشش کرتے ہیں۔ 
آسمان کے بارے میں قرآن کا بیان بہت واضح ہے مثلاً یہ کہ اس نے آسمان کو اپنے ہاتھ  سے بنایا (وَالسَّمَاءَ بَنَیْنَا ھَا بِاَیْدِ (الذاریات،۴) اسے بلند کیا (وَ السَّمَاءَ رَفَعَھَا۔ (الرحمٰن،۷) اسے محفوظ چھت بنایا (سَقْفاً مَحْفُوْظاً (انبیاء ۳۲ ) اسے ستاروں  سے مزیّن کیا (وَزَیَّنَّا السَّمَاءَ الدُّنْیَا بمَصَا بیحَ (فصلت۱۲) ساتھ ہی قرآن خبر دیتا ہے کہ قیامت کے دن آسمان پھٹ جاۓ گا (اِذَالسَّمَاءُ اِنْشَقَّت۔ انشقاق ۱۰) اور اس میں دروازے ہی دروازے ہو جائیں گے (فَکَانَتْ اَنْوَاباً۔ النّبا ٍ۔ )
قرآن کے اس بیان سے آسمان کے ایک مادی شئے ہونے ہی کا تصور پیدا ہوتا ہے اس لیے اس کی کوئی ایسی تاویل کرنا صحیح نہ ہو گا جو اس کے ظاہری الفاظ سے متبادر ہونے والے مفہوم کے بالکل خلاف ہو۔ (مزید تشریح کے لیے ملاحظہ ہو سورہ انفطار نوٹ۔۱ )
۲۔۔۔۔۔۔۔۔۔ یعنی یہ خیال نہ کرو کہ آسمان خدا کے حکم سے سرتابی کر سکتا ہے۔ نہیں بلکہ لازماً اس کو حکم خداوندی کی تعمیل کرنا ہے کیونکہ وہ اس کا خالق و مالک ہے اور اس کی فرمانروائی اس پر پوری طرح قائم ہے لہٰذا جب قیامت کے دن وہ اسے پھٹنے کا حکم دے گا تو وہ یہ حکم سنتے ہی پاش پاش ہو جاۓ گا۔ 
۳۔۔۔۔۔۔۔۔۔ یعنی زمین اپنی موجودہ شکل میں باقی نہیں رہے گی بلکہ اسے  تان کر وسیع کر دیا جاۓ گا تاکہ وہ بہت بڑے ہموار میدان کی شکل اختیار کر  لے جس پر خدا کے حضور پیشی کے لیے پوری نوع انسانی کے افراد کو جگہ مل جاۓ جو اول سے قیامت تک پیدا ہوتے رہے ہیں۔ 
۴۔۔۔۔۔۔۔۔۔ اشارہ ہے اس بات کی طرف کہ زمین مردوں کو اگل کر ان کے بوجھ سے اس طرح خالی ہو جاۓ گی جیسے حاملہ عورت بچہ جننے کے بعد بوجھ سے فارغ ہوتی ہے۔ گویا زمین مردوں سے بوجھل ہو رہی ہے اور ان کو اگلنے ہی کو ہے۔ 
۵۔۔۔۔۔۔۔۔۔ یعنی زمین بھی اپنے رب کے حکم کی تعمیل اشارہ پاتے ہی کرے گی۔ قیامت کے واقع ہونے میں کوئی چیز بھی رکاوٹ پیدا نہیں کر سکتی۔ 
۶۔۔۔۔۔۔۔۔۔ یعنی انسان کو اپنے سفر زندگی کا شعور ہو یا نہ ہو وہ جا رہا ہے اپنے رب ہی کی طرف تاکہ عدالت خداوندی میں حاضر ہو۔ جس طرح زمین کے ساتھ ہم بھی گردش کرتے رہتے ہیں خواہ ہم گردش کرنا چاہیں یا نہ چاہیں اور خواہ ہمیں اس گردش کا شعور ہو یا نہ ہو۔ اسی طرح زندگی کا یہ سفینہ ہمیں لیے ہوۓ رب العالمین کی عدالت کی طرف رواں ہے اور ہماری آخری منزل آخرت ہے لیکن نادان لوگ دنیا ہی کو اپنی منزل سمجھتے ہیں اس لیے انہیں آخرت کی کوئی فکر لاحق نہیں ہوتی۔ 
اربوں انسان دنیا میں پیدا ہوتے ہیں اور مرتے ہیں مگر کتنے ہیں جنہوں نے اس اہم ترین سوال پر سنجیدگی سے غور کیا ہو کہ ہمارے سفر زندگی کا آغاز  کہاں سے ہوا ہے اور سفر کی آخری منزل کیا ہے ؟ اگر ہمیں راستہ میں کوئی شخص ملے اور ہم اس سے پوچھیں کہ تم کہاں سے آ رہے ہو اور وہ جواب دے کہ مجھے نہیں معلوم اور اس کے بعد ہمارے یہ سوال کرنے پر کہ تم کہاں جا رہے ہو وہ یہ جواب دے کہ مجھے نہیں معلوم تو کیا اس کے اس جواب پر ہمیں تعجب نہ ہو گا اور کیا ہم اسے نادان نہیں کہیں گے ؟ مگر دنیا میں بے شمار انسان ایسے ہیں جن سے ان کے سفر زندگی کے بارے میں سوال کیجیے تو یہی جواب ملے گا کہ ہمیں نہ اس سفر کی ابتداء معلوم ہے اور نہ انتہا، نہ آغاز کا ہمیں کچھ پتہ ہے اور نہ انجام کا۔ اپنی منزل متعین کیے بغیر ہم اپنی زندگی کا سفر جاری رکھے ہوۓ ہیں۔ کیسے نادان ہیں یہ لوگ جو انجام سے بے پروا ہو کر اندھیرے میں ٹامک ٹوئیے مار رہے ہیں۔ کاش انہیں شعور ہوتا کہ وہ اسی طرح عدالت خداوندی کی طرف کھینچے چلے جا رہے ہیں جس طرح کہ سوئی مقناطیس کی طرف کِھینچی جاتی ہے۔ 
۷۔۔۔۔۔۔۔۔۔اللہ تعالیٰ نے داہنے ہاتھ کو یہ امتیاز بخشا ہے کہ وہ خیر کی علامت قرار پایا چنانچہ نبی صلی اللہ علیہ و سلم نے جو آداب سکھاۓ ہیں ان میں یہ بات بھی شامل ہے کہ تمام اچھے کام مثلاً کھانا ، پینا، وضو کرنا، خیرات کرنا وغیرہ اپنے داہنے ہاتھ سے انجام دیے جائیں۔ اللہ تعالیٰ کے بخشے ہوۓ اسی شرف کی بنا پر نیکو کاروں کا داہنا ہاتھ قیامت کے دن اس بات کا اہل ہو گا کہ ان کا نامہ عمل ان کے اس ہاتھ میں دیا جاۓ۔ 
۸۔۔۔۔۔۔۔۔۔ نیکو کاروں سے آسان حساب لیا جاۓ گا! آسمان حساب سے مراد جیسا کہ نبی صلی اللہ علیہ و سلم نے تشریح فرمائی ہے خدا کے حضور جواب دہی کے لیے صرف پیشی ہے۔ اس پیشی کے موقع پر سخت باز پرس نہیں ہوگی بلکہ اللہ تعالیٰ در گزر فرماۓ گا۔ حدیث میں آتا ہے کہ نبی صلی اللہ علیہ و سلم نے فرمایا : 
’’قیامت کے دن جس سے حساب لیا گیا وہ عذاب میں پڑ گیا۔ حضرت عائشہ نے عرض کیا! اللہ تعالیٰ تو فرماتا ہے فَسَوْفَ یُحَاسَبُ حِسَباً یَّسِیْراً(اس سے آسان حساب لیا جاۓ گا) فرمایا اس کا مطلب سخت باز پرس کرنا نہیں ہے بلکہ صرف پیشی ہے۔ سخت باز پرس جس سے بھی قیامت کے دن کی گئی وہ عذاب میں مبتلا ہوا۔‘‘ (مسلم کتاب الجنۃ ) 
۹۔۔۔۔۔۔۔۔۔ اپنے متعلقین سے مراد اس کے اہل و عیال ہیں جو صاحب ایمان ہوں گے اور جن کے ساتھ بھی اللہ تعالیٰ نے در گزر کا معاملہ کیا ہوگا۔ وہ جنت میں ایک ساتھ جمع ہوں گے اور انہیں ایک دوسرے کی رفاقت میسر آۓ گی۔ نیز اس مقصد کے لیے ان میں سے کسی کا درجہ گھٹایا نہیں جاۓ گا بلکہ بلند ک دیا جاۓ گا۔ (ملاحظہ ہو سورہ طور آیت ۲۱ )۔ 
۱۰۔۔۔۔۔۔۔۔۔ یہ ان لوگوں کا انجام بیان ہو رہا ہے جو خدا کے حضور پیشی پر یقین نہیں رکھتے۔ اور اس سے  بغاوت کی بنیاد پر زندگی گزارتے ہیں۔ ایسے لوگ عدالت خداوندی میں مجرم کی حیثیت سے پیش ہوں گے۔ اس لیے ان کا نامہ عمل پیچھے کی طرف سے ان کے بائیں ہاتھ میں پکڑا دیا جاۓ گا۔ انہوں نے کتاب الٰہی کو پس پشت ڈال دیا تھا اس لیے بجا طور پر وہ اس کے مستحق ہوں گے کہ ان کا نامہ عمل انہیں پیٹھ کے پیچھے سے دیا جاۓ۔ 
۱۱۔۔۔۔۔۔۔۔۔ یعنی اپنی اور اپنے بال بچوں کی عاقبت سے بے پروا ہو کر اپنی اور ان کی دنیا بنانے ہی میں مست تھا۔ 
۱۲۔۔۔۔۔۔۔۔۔ یعنی جب خدا اسے دیکھ رہا تھا تو وہ اپنے حضور پیشی کے لیے بلاتا کیسے نہیں ؟ اس کے بصیر ہونے کی صفت اس بات کا تقاضہ کرتی ہے کہ وہ اپنے بندوں کو اپنے حضور جو اب دہی کے لیے بلاۓ اور اس کے لیے ضروری ہے کہ ان کو مرنے کے بعد اٹھاۓ۔ 
۱۳۔۔۔۔۔۔۔۔۔ یہ تر دید ہے منکرین کے اس خیال کی کہ مرنے کے بعد نہ پھر زندہ ہونا ہے اور نہ خدا کی طرف لوٹنا ہے۔ 
۱۴۔۔۔۔۔۔۔۔۔ قسم کھانے کا مطلب ان چیزوں کو جن کی قسم کھائی گئی ہے بطور دلیل یا شہادت کے پیش کرنا ہے۔ مزید تشریح کے لیے ملاحظہ ہو سورہ تکویر نوٹ ۱۴۔ 
۱۵۔۔۔۔۔۔۔۔۔ شفق اس سرخی کو کہتے ہیں جو سورج کے غروب ہونے کے بعد آسمان پر ظاہر ہوتی ہے۔ 
۱۶۔۔۔۔۔۔۔۔۔ سمیٹنے سے مراد رات کا اپنے دامن میں ستاروں کو سمیٹ لینا ہے۔ 
۱۷۔۔۔۔۔۔۔۔۔ یہ ہے وہ بات جس کی تائید میں آثار کائنات کے کچھ احوال کو پیش کیا گیا ہے۔بالفاظ دیگر انسان کو ان احوال پر اس پہلو سے غور و فکر کی دعوت دی گئی ہے کہ ان کے مشاہدہ سے قرآن کے اس بیان کی تائید ہوتی ہے یا نہیں کہ انسان کو لازماً ایک ایسے مرحلہ سے دو چار ہونا ہے جہاں پہنچ کر اسے اپنے رب کے سامنے اپنے طرز عمل کے بارے میں جواب دہی کرنا ہو گی۔ 
سورج کے غروب ہوتے ہی شفق کی سرخی کا نمو دار ہونا، دن کے رخصت ہونے ہی رات کا اپنی بزم کو ستاروں سے آراستہ کرنا اور چاند کا ہلال سے بتدریج بدر کامل بن جانا اس بات کا مکمل ثبوت ہے کہ اس کائنات میں تدریج پائی جاتی ہے اور اس کے خالق نے مرحلہ مقرر کیے ہیں چنانچہ چاند مرحلہ بہ مرحلہ گزر کر ہی کامل بن جانا ہے۔ پھر اس نے انسان کے لیے جس کی خاطر اس بزم کا سجایا گیا ہے آگے کے مراحل کیسے نہیں رکھے ہوں گے اور دنیوی زندگی کے اس ایک مرحلہ ہی میں اس کا خاتمہ کس طرح ہو جاۓ گا؟ پس قرآن یہ جو خبر پیغمبر کی زبانی سنا رہا ہے کہ انسان کو موت کے بعد پھر زندگی کے مرحلہ میں داخل ہونا ہے اور پھر اپنے رب کے حضور پیشی کے مرحلہ سے لازماً دو چار ہونا ہے اور ان مرحلوں سے گزر کر اپنی آخری منزل جنت یا دوزخ میں پہنچ کر رہنا ہے تو اس کی پوری پوری تائید آثار کائنات کے ان احوال سے ہوتی ہے جن کا ذکر اوپر ہوا۔ اگر انسان اس پلو سے ان احوال کا مشاہدہ کرے تو اس کی فکر و نظر کے زاویۓ بدل جائیں۔ 
۱۸۔۔۔۔۔۔۔۔۔ یعنی لوگوں کا حال عجیب ہے کہ ان واضح شہادتوں کے بعد بھی یہ تسلیم کرنے کے لیے تیار نہیں کہ انسان کو جواب دہی کے مرحلہ سے دو چار ہونا ہے بلکہ اپنے اس خیال پر مصر ہے کہ زندگی اسی دنیا تک ہے اور مرنے کے بعد کوئی مرحلہ پیش آنا نہیں ہے۔ 
۱۹۔۔۔۔۔۔۔۔۔ یعنی ہونا تو یہ  چاہیے تھا کہ قرآن کا یہ حقیقت افروز بیان سن کر وہ اس کی صداقت کا اعتراف کرتے اور اس کی عظمت سے متاثر ہو کر خدا کے حضور سجدہ ریز ہوتے لیکن انہوں نے اس کے بر خلاف جھٹلانے اور اکڑنے کا رویہ اختیار کر رکھا ہے۔ 
اس مقام پر رسول اللہ صلی اللہ علیہ و سلم سے سجدہ کرنا ثابت ہے چنانچہ حضرت ابو ہریرہؓ فرماتے ہیں کہ میں نے نبی صلی اللہ علیہ و سلم کے پیچھے نماز پڑھی اور آپؐ نے اس مقام پر سجدہ کیا اس لیے میں مرتے دم تک یہ سجدہ کرتا رہوں گا۔(مسلم)۔ 
۲۰۔۔۔۔۔۔۔۔۔ یعنی حق سے عناد اور اسلام دشمنی کے جذبات اور بے قید اور مفاد پرستانہ زندگی گزرنے کی خواہش جس کو وہ اپنے سینہ میں چھپاۓ ہوۓ ہیں اللہ کو اس کا بخوبی علم ہے۔ 
۲۱۔۔۔۔۔۔۔۔۔ عذاب کی خبر کو خوش خبری سے تعبیر کرنے ایک لطیف طنز ہے کہ جب تم جنت کی خوش خبری سننے اور اپنے کو اس کا  ستحق بنانے کے لیے تیار نہیں ہو تو پھر جہنم ہی کی خوش خبری سن لو۔ 
۲۲۔۔۔۔۔۔۔۔۔ یعنی نیکو کاروں کو جو اجر آخرت میں ملے گا وہ وقتی اور عارضی نہ ہوگا بلکہ مستقل اور دائمی ہوگا جس کا سلسلہ کبھی منقطع ہونے والا نہیں۔ گویا یہ ایک بہتا ہوا دریا ہے جو ہمیشہ رواں دواں رہے گا۔ 
٭٭٭٭٭
۸۵۔ سورہ البروج 
 (۲۲ آیات)

بسم اللہ الرحمن الرحیم

اللہ رحمن و رحیم کے نام سے 
تعارف
نام 

پہلی آیت میں برجوں والے آسمان کا ذکر ہوا ہے۔اس مناسبت سے اس سورہ کا نام علامت کے طور پر ’’ البروج‘‘ رکھا گیا ہے۔ 

زمانہ نزول 

سورہ مکی ہے اور مضمون سے اندازہ ہوتا ہے کہ یہ اس وقت نازل ہوئی ہو گی جب کہ کفار ایمان لانے والوں کو ظلم و ستم کا نشانہ بنا رہے تھے تاکہ وہ اپنے ایمان سے پھر جائیں۔ 

مرکزی مضمون

 قیامت اور جزا و سزا ہی ہے البتہ اس کے اس پہلو کو خاص طور سے نمایا کیا گیا ہے کہ وہ ان مظلوم اہل ایمان کی داد رسی کا دن ہوگا۔ جو لوگ اہل ایمان کو محض ان کے ایمان لانے کی بنا پر ظلم و ستم کا نشانہ بناتے ہیں قیامت کے دن ان کی سخت پکڑ ہوگی اور جو لوگ ایمان لاکر نیک عمل کرتے ہیں وہ کامیاب اور با مراد ہوں گے۔ 

نظم کلام
آیت ۱ تا ۳ میں روز جزا کے قطعی ہونے کا دعویٰ ایک نا قابل انکار حقیقت کے طور پر پیش کیا گیا ہے۔ 

آیت ۴۔ ۱۱ میں ان  لوگوں کو سخت عذاب کی وعید سنائی گئی ہے جو مسلمانوں پر محض اس لیے ڈھاتے ہیں کہ وہ ایک خدا پر ایمان  لاۓ ہیں۔ اور ان مسلمانوں کو جو ان مظالم کے باوجود اپنے ایمان پر ثابت قدم رہیں گے جنت کی بشارت سنائی گئی ہے۔ 

آیت ۱۲ تا ۱۶ میں ظالموں کو خبر دار کیا گیا ہے کہ اللہ کی پکڑ بڑی سخت ہے ساتھ ہی اس کی وہ صفات بیان کی گئی ہیں جن سے اس کا خوف بھی پیدا ہوتا ہے اور توبہ وہ انابت کی طرف رغبت بھی ہوتی ہے۔ 

آیت ۱۷ تا ۲۰ میں بعض سرکش اور ظالم قوموں کے عبرتناک انجام کی طرف اشارہ کرتے ہوۓ منکرین کو متنبہ کیا گیا ہے کہ خدا تمہیں ہر طرف سے گھیرے ہوۓ ہے۔ 

آیت ۲۱ ، ۲۲ خاتمہ کلام ہے جس میں واضح کیا گیا ہے کہ یہ قرآن جو روز جزا کی آمد کی خبر دے رہا ہے کیسی بلند پایہ کتاب ہے اور اس کا سر چشمہ کتنا پاکیزہ اور محفوظ ہے لہٰذا اس کی کوئی بات بھی غلط نہیں ہو سکتی۔ لازماً اس کی ہر بات اٹل ہے۔ 

ترجمہ
اللہ رحمن و رحیم کے نام سے 
۱۔۔۔۔۔۔۔۔۔  قسم ۱*  ہے برجوں ۲*  والے آسمان کی۔
۲۔۔۔۔۔۔۔۔۔ اور اس دن کی جس کا وعدہ کیا گیا ہے۔۳*  
۳۔۔۔۔۔۔۔۔۔ اور حاضر ۴*  ہونے والے کی اور اس چیز کی جو حاضر ۵*  کی جاۓ گی۔ 
۴۔۔۔۔۔۔۔۔۔ ہلاک ہوۓ خندق والے ۶*  
۵۔ جو خوب ایندھن والی آگ سے بھری تھی۔
۶۔۔۔۔۔۔۔۔۔ جب کہ وہ اس (آگ)  کے پاس بیٹھے۔
۷۔۔۔۔۔۔۔۔۔ جو کچھ اہل ایمان کے ساتھ کر رہے تھے اس کا تماشا دیکھ رہے تھے ۷* 
۸۔۔۔۔۔۔۔۔۔ اور ان کے ساتھ یہ تشدد محض اس وجہ سے کیا گیا کہ وہ اللہ پر ایمان لاۓ تھے ۸*  ، جو زبردست ہے اور لائق ستائش بھی۔ 
۹۔۔۔۔۔۔۔۔۔ جس کی بادشاہت ہے آسمانوں اور زمین میں ۹* ۔ اور اللہ ہر چیز کو دیکھ رہا ہے ۱۰* 
۱۰۔۔۔۔۔۔۔۔۔ جن لوگوں نے مؤمن عورتوں پر ظلم دھایا اور پھر توبہ نہیں کی ان کے لیے لازماً جہنم کی سزا ہے اور ان کے لیے جلنے کا عذاب ۱۱*  ہے۔ 
۱۱۔۔۔۔۔۔۔۔۔ اور جو لوگ ایمان لاۓ  ۱۲*  اور جنہوں نے نیک عمل کیے یقیناً ان کے لیے باغ ہیں جن کے تلے نہریں رواں ہوں گی۔ یہ ہے بڑی کامیابی ۱۳*۔ 
۱۲۔۔۔۔۔۔۔۔۔ بے شک تمہارے رب کی پکڑ بڑی سخت ہے ۱۴*۔ 
۱۳۔۔۔۔۔۔۔۔۔ وہی پہلی بار پیدا کرتا ہے اور وہی دوبارہ پیدا کرے گا ۱۵*۔ 
۱۴۔۔۔۔۔۔۔۔۔ اور وہ بخشنے والا ۱۶*  ، محبت کرنے والا ہے  ۱۷*۔ 
۱۵۔۔۔۔۔۔۔۔۔ عرش کا مالک  ۱۸* ، صاحب عظمت ۱۹* 
۱۶۔۔۔۔۔۔۔۔۔ اور جو چاہے کر ڈالنے والا  ۲۰*۔ 
۱۷۔۔۔۔۔۔۔۔۔ کیا تمہیں لشکروں کی خبر پہنچی ہے ؟ 
۱۸۔۔۔۔۔۔۔۔۔ فرعون ۲۱*  اور ثمود ۲۲*  کے لشکروں کی ؟ 
۱۹۔۔۔۔۔۔۔۔۔ لیکن یہ کافر جھٹلانے ہی میں لگے ہوۓ ہیں۔ 
۲۰۔۔۔۔۔۔۔۔۔ اور اللہ ان کو آگے پیچھے سے گھیرے ۲۳*  ہوۓ ہے۔ 
۲۱۔۔۔۔۔۔۔۔۔ (یہ کلام افتراء نہیں ) بلکہ یہ عظیم قرآن ہے 
۲۲۔۔۔۔۔۔۔۔۔ جو لوح محفوظ  ۲۴*  میں (ثبت) ہے۔ 
تفسیر 
۱۔۔۔۔۔۔۔۔۔ قسم کی تشریح کے لیے ملاحظہ ہو سورہ تکویر نوٹ ۱۴۔ 
۲۔۔۔۔۔۔۔۔۔ بروج کے مراد ستاروں کی وہ بارہ فرضی شکلیں SIGNS OF ZODIAC یا سورج کی بارہ منزلیں نہیں ہیں جو قدیم علم ہیئت کی مخصوص اصطلاح ہے بلکہ اس سے مراد روشن ستاروں کے جھرمٹ CONSTELLATIONS ہیں جو آسمان کی زینت بنے ہوۓ ہیں اور جن کی جلوہ ریزیاں انسان کو دعوت نظارہ دیتی ہیں۔ 
’’برج‘‘ کے لغوی معنیٰ ظہور و نمائش او قلعہ و محل کے ہیں۔ آسمان میں ستاروں کے جھرمٹ اس طرح درخشاں نظر آتے ہیں کہ گویا بلند محل ہیں جو سجاۓ گۓ ہیں۔ ان کی اس طرح قلعہ بندی کی گئی ہے کہ جب شیطانی طاقتیں آسمان کی طرف پرواز کرنے لگتی ہیں تو ان قلعوں سے ان پر شہاب ثاقب (Meteor) کے لے داغے جاتے ہیں اس لیے ستاروں کے ان جھرمٹ (Constellations) کو ’’بروج‘‘ کہا گیا ہے۔ 
یہاں برجوں والے آسمان کی قسم کھانے کا مطلب یہ ہے کہ آسمان میں درخشاں نظر آنے والے ستاروں کے یہ جھرمٹ اس بات کی واضح شہادت دیتے ہیں کہ جس ہستی نے اس کائنات کی بزم سجائی ہے اس کے ہاں ادھیر نگری نہیں ہے بلکہ وہ اپنی صفت جلال و جمال کے ساتھ اس کائنات پر حکومت کر رہا ہے لہٰذا ہو نہیں سکتا کہ جو لوگ اس کے وفادار بندوں پر ظلم ڈھاتے ہیں ، ان سے باز پرس نہ ہو اور اس کے وفادار مظلوم بندوں کو جو اس کی خاطر ستاۓ گۓ انعام و اکرام سے نہ نوازا جاۓ۔ 
شیطانی طاقتوں کی آسمان پر پرواز کو روکنے کے لیے شہاب ثاقب کے گولے برساۓ جاتے ہیں ، جس سے ظاہر ہوتا ہے کہ حد سے تجاوز کرنے والوں کے لیے خدا کے ہاں سزا کا قانون ہے پھر وہ سرکشوں کو سزا کیسے نہیں دے گا؟۔ گویا برجوں والے آسمان پر غور کرنے سے جزا و سزا کا تقاضا ابھرتا ہے اور اس سے روز جزا کی تصدیق و تائید ہوتی ہے جس کی خبر قرآن دے رہا ہے۔ 
۳۔۔۔۔۔۔۔۔۔ مراد قیامت کا دن ہے اور اس کا وعدہ اللہ تعالیٰ نے اس لیے فرمایا ہے تاکہ وہ عدالت بر پا کرے اور مؤمن و کافر، نیک و بد اور ظالم و مظلوم کے درمیان انصاف ہو۔ 
۴۔۔۔۔۔۔۔۔۔ مراد ہر وہ شخص ہے جو قیامت کے دن حاضر ہوگا۔ 
۵۔۔۔۔۔۔۔۔۔ مراد وہ چیزیں ہیں جو قیامت کے دن حاضر کی جائیں گی اور وہ ہولناک مناظر ہیں جن کو ہر شخص دیکھ لے گا۔ 
یہاں یوم موعود (جس دن کا کہ وعدہ ے   ) ، شاہد (حاضر ہونے والا)، اور مشہود (جو چیزیں کہ حاضر کی جائیں گی یا جو مناظر کہ سامنے لاۓ جائیں گے ) کی قسمیں کلام کو مؤکد کرنے اور ان باتوں کا یقین پیدا کرنے کے لیے کھائی گئی ہیں۔ 
۶۔۔۔۔۔۔۔۔۔ اصحاب الاخدود (خندق والے ) سے اشارہ ایک مخصوص واقعہ کی طرف ہے جس کا خلاصہ یہ ہے کہ اہل ایمان کو محض ان کے ایمان لانے کی بنا پر آگ سے بھری ہوئی خندق میں جھونک دیا گیا تھا اور ظالم اس خندق کے پاس بیٹھ کر ان کے جلنے کا تماشا دیکھ رہے تھے۔ یہ واقعہ کب اور کہاں پیش آیا اس کی تفصیل قرآن نے نہیں بتلائی کیونکہ سبق آموزی کے لیے اتنی بات ہی کافی ہے۔ رہا تاریخی ثبوت تو تاریخ اہل ایمان کے نذر آتش کیے جانے کے واقعات سے بھری پڑی ہے جس کا آغاز حضرت ابراہیم علیہ السلام کے آتش نمرود میں جھونک دیے جانے سے ہوتا ہے اور مظالم کا یہ سلسلہ آج بھی جاری ہے۔ چنانچہ محض اس بنا پر کہ فلاں گروہ کا دین اسلام ہے اس کے افراد کو نذر آتش کیا جاتا ہے یا انہیں گھروں میں بند کر کے آگ لگا دی جاتی ہے۔ ہاں یہ فرق ضرور ہے کہ اس مقصد کے لیے اب خندقیں کھودنے کی ضرورت پیش نہیں آتی اور نہ لکڑیوں کا ایندھن جمع کرنا پڑتا ہے بلکہ پٹرول اور اس قسم کی دوسری چیزیں ہی کافی ہو جاتی ہیں۔ 
جہاں تک روایات کا تعلق ہے اتنی بات تو صحیح معلوم ہوتی ہے کہ یمن کے یہودی بادشاہ ذونُو اس نے غالباً ۵۲۳ ء میں نجران پر حملہ کر کے وہاں کے لوگوں کو جو حضرت عیسیٰ علیہ السلام پر ایمان لاۓ تھے اور سچے مؤمن تھے یہودی مذہب قبول کرنے کا حکم دیا۔ اور ان کے انکار کرنے پر انہیں خندقیں کھود کر آگ میں چھونک دیا گیا۔
 (سیرت ابن ہشام ج ۱ ص ۳۵)۔ اسٹینڈرڈ جیوش انسائیکلو پیڈیا  میں بھی مختصراً اس کا ذکر موجود ہے۔
Standard Jewish Encyclopedia. P.554)   (The 
نجران مکہ سے قریب ہونے کی وجہ سے یہ قصہ عربوں میں مشہور رہا ہوگا اور عجب نہیں کہ قرآن نے اصحاب الاخدود کہ کر اس واقعہ کی طرف خصوصیت سے اشارہ کیا ہو۔ لیکن روایات میں غلام اور راہب وغیرہ کا جو قصہ بیان کیا گیا ہے اس میں بڑی نکارت ہے۔ اس قصہ میں غلام کے تعلق سے ایسی عجیب و غریب باتیں بیان کی گئی ہیں جو ایک نبی کے معجزے سے بھی بڑھ کر ہیں۔ اس روایت کی نسبت نبی صلی اللہ علیہ و سلم کی طرف صحیح نہیں چنانچہ ابن کثیر فرماتے ہیں : 
قال شیخنا الحافظ ابو الحجاج المزّی فیحتمل ان یکون من کلام صہیب الرومی فانہ کان عندہٗ من اخبار النصاریٰ 
’’ہمارے شیخ حافظ ابو الحجاج مزّی فرماتے ہیں کہ اس روایت میں یہ احتمال ہے کہ یہ قصہ صہیب رومی کے کلام کا جزء ہو اس لیے کہ انہیں نصاریٰ کے قصوں کا علم تھا۔‘‘(تفسیر ابن کثیر ج ۴ ص ۴۹۴)۔ اور قفال کہتے ہیں : 
’’اصحاب الاخدود کے سلسلہ میں (مفسرین نے ) مختلف روایت بیان کی ہیں لیکن ان میں سے کوئی بھی صحیح نہیں ہے بجز اس کے کہ یہ سب اس بات پر متفق ہیں کہ مؤمنین کے ایک گروہ نے اپنی قوم یا کافر بادشاہ کی جو ان پر حکمراں تھا مخالفت کی تھی جس کی وجہ سے اس نے ان کو خندق میں ڈال دیا تھا۔ ‘‘(التفسیر الکبیر للرٓازی مطبوعہ طہران ج ۳۱ ص ۱۱۷)۔ 
افسوس کہ ایسی بے سر و پا روایتیں بڑی بڑی تفسیروں میں جگہ پا گئیں۔ 
۷۔۔۔۔۔۔۔۔۔ یعنی ڈھٹائی اور سنگدلی کی حد ہے کہ اہل ایمان پر ایسا انسانیت سوز ظلم ڈھاتے ہوۓ انہیں ذرا تامل نہیں ہوا بلکہ ان کی اخلاقی حس اتنی مردہ ہو گئی تھی کہ وہ بڑی بے شرمی کے ساتھ ان کے چلنے کا تماشا دیکھتے رہے۔ 
۸۔۔۔۔۔۔۔۔۔ یعنی اہل ایمان کا اگر کوئی قصور تھا تو وہ صرف یہ ہے کہ وہ اللہ پر صحیح معنیٰ میں ایمان لاۓ تھے گویا جو سب سے بڑی نیکی تھی وہی ان ظالموں کی نظر میں جرم قرار پائی۔ 
۹۔۔۔۔۔۔۔۔۔ ان آیات میں اللہ تعالیٰ کی جو صفات بیان کی گئی ہیں ان سے مقصود یہ واضح کرنا ہے کہ وہی ہستی اس کی مستحق ہے کہ اس پر ایمان لایا جاۓ اور اس سے تعلق استوار کیا جاۓ۔ 
۱۰۔۔۔۔۔۔۔۔۔ اس میں ظالموں کے لیے تنبیہ ہے کہ جب اللہ تعالیٰ سب کچھ دیکھ رہا ہے تو تمہارا ظلم تابہ کے۔ ایک دن تمہاری گرفت ہونا ہے اور تمہیں عدالت خداوندی کے کٹہرے میں کھڑا ہونا ہے۔ 
۱۱۔۔۔۔۔۔۔۔۔یہ سخت وعید ان لوگوں کو سنائی گئی ہے جو مؤمن مردوں اور عورتوں پر محض اس لیے ظلم ڈھائیں تاکہ ان کو اسلام سے پھیرا جا سکے۔ جلنے کے عذاب کا ذکر خصوصیت کے ساتھ کیا گیا ہے کیونکہ ان ظالموں نے مؤمنین کو آگ میں زندہ جلا یا تھا۔ ایسے لوگوں کو جہنم میں دوسرے عذابوں کے ساتھ خاص طور سے سخت قسم کی آگ میں چلنے کے عذاب کا مزا بھی چکھنا پڑے گا۔ 
اس آیت سے ضمناً یہ بھی واضح ہوا کہ اتنے بڑے جرم کا مرتکب بھی اگر توبہ کر کے اپنی اصلاح کر لیتا ہے تو اس کے لیے بخشش کے دروازے کھلے ہیں۔ 
۱۲۔۔۔۔۔۔۔۔۔ یعنی اس ظلم و ستم کے باوجود لوگ اپنے ایمان میں ثابت قدم رہے۔
۱۳۔۔۔۔۔۔۔۔۔ یعنی بڑی کامیابی دنیا حاصل کرنا نہیں بلکہ جنت حاصل کرنا ہے۔
۱۴۔۔۔۔۔۔۔۔۔ یعنی ظالم اس مغالطہ میں نہ رہیں کہ وہ اللہ کی پکڑ سے بچ سکیں گے۔ 
۱۵۔۔۔۔۔۔۔۔۔ یعنی جزا و سزا کے لیے انسان کو دوبارہ پیدا کیا جاۓ گا اور یہ دوبارہ پیدا کرنا اس ہستی کے لیے کچھ بھی مشکل نہیں جس نے پہلی بار پیدا کیا ہے۔ 
۱۶۔۔۔۔۔۔۔۔۔ وہ بخشنے والا ہے لہٰذا اگر تم توبہ کرو اور اپنے طرز عمل کی اصلاح کر لو تو اس بات کے مستحق ہو سکتے ہو کہ بخشے جاؤ۔ 
۱۷۔۔۔۔۔۔۔۔۔ یعنی وہ اپنے بندوں سے نفرت نہیں بلکہ محبت رکھتا ہے بشرطیکہ وہ اس کے وفادار بندے بن کر رہیں۔ 
۱۸۔۔۔۔۔۔۔۔۔ ’’عرش‘‘ کے معنی تخت کے ہیں۔ اس سے مراد اللہ تعالیٰ کا تخت سلطنت ہے جس کی کیفیت ہمیں نہیں معلوم۔ 
یہاں عرش کا مالک کہ کر یہ واضح کرنا مقصود ہے کہ پوری کائنات پر اسی کا اقتدار قائم ہے اور تنہا وہی فرمانروائی کر رہا ہے لہٰذا اس سے سرکشی کرنے والے اور اس کے وفادار بندوں پر ظلم ڈھانے والے اس کی گرفت سے ہر گز نہیں بچ سکتے۔ 
۱۹۔۔۔۔۔۔۔۔۔ یعنی عظمت و جلالت  Majesty اس کی صفت ہے اور اس عظمت و جلالت میں کوئی اس کا شریک نہیں لہٰذا بندوں کو چاہیے کہ اس کی جلالت شان کے تصور سے لرزاں ہوں۔ 
۲۰۔۔۔۔۔۔۔۔۔ یعنی دنیا کی کوئی طاقت ایسی نہیں جو اس کے کام اور منصوبہ میں مزاحم ہو سک۔ 
۲۱۔۔۔۔۔۔۔۔۔ ملاحظہ ہو سورہ نازعات نوٹ۔۱۳۔ 
۲۲۔۔۔۔۔۔۔۔۔’’ثمود‘‘ ایک قوم کا نام ہے جو ’’حجر ‘‘ (مدینہ اور تبوک کے درمیان کا علاقہ ) میں آباد تھی۔ اس کا زمانہ حضرت ابراہیم علیہ السلام سے پہلے کا ہے اور اس کی طرف اللہ تعالیٰ نے حضرت صالح علیہ السلام کو پیغمبر بنا کر بھیجا تھا مگر اس نے سرکشی کی جس کے نتیجہ میں اس پر سخت عذاب نازل ہوا۔ اس کے تباہ شدہ کھنڈرات آج بھی ’’حجر ‘‘ کے علاقہ میں موجود ہیں اور صدا دے رہے ہیں کہ  ؏     دیکھو مجھے جو دیدۂ عبرت نگاہ ہو۔
فرعون اور ثمود کو دنیوی شان و شوکت اور اقتدار حاصل تھا مگر  وہ اقتدار کے نشہ میں سرکشی اور ظلم پر اتر آۓ تھے لیکن جب اللہ تعالیٰ نے ان کو پکڑا تو وہ بہت بڑے انجام سے دوچار ہوۓ۔ان تاریخی واقعات کی طرف اشارہ کرتے ہوۓ قرآن اپنے مخاطبین سے کہہ رہا ہے کہ کیا تم بھی ان کی سی روش اختیار کر کے اسی انجام سے دو چار ہونا چاہتے ہو۔ ؟ 
۲۳۔ یعنی یہ جھٹلانا چاہتے ہیں تو جھٹلائیں اس سے حقیقت نہیں بدلتی۔ وہ پوری طرح اللہ کی گرفت میں ہیں۔اس سے بھاگ کر کہیں نہیں جا سکتے۔ 
۲۴۔ ’’ لوح محفوظ‘‘ کے معنیٰ محفوظ تختی کے ہیں اور اس سے مراد ملاء اعلیٰ کی وہ مقدس تختی ہے جس پر اللہ تعالیٰ نے اپنے کلمات لکھ دۓ ہیں۔اس کا لکھا بالکل اٹل ہے اور اس تک کسی جن و انس کی رسائی نہیں ہے۔ قرآن کوئی خیالی اور نظریاتی چیز نہیں اور نہ کسی کاہن کا کلام ہے بلکہ اس کا منبع وہ چشمہ صافی ہے جسے لوح محفوظ کہتے ہیں اس لیے اس کی ہر بات حق ہے اور پوری ہو کر رہنے والی ہے۔ 
٭٭٭٭٭
۸۶۔ سورہ الطارق 
(۱۹ آیات)

بسم اللہ الرحمن الرحیم

اللہ رحمن و رحیم کے نام سے 
تعارف
نام
آیت ۱ میں الطارق (رات میں نمودار ہونے والے ستاروں ) کا ذکر ہوا ہے۔ اس مناسبت سے اس سورہ کا نام الطارق رکھا گیا ہے۔ 

زمانہ نزول
سورہ مکی ہے اور اس وقت کی نازل شدہ ہے جب کہ اہل مکہ کو نبی صلی اللہ علیہ و سلم کی دعوت پہنچ چکی تھی مگر وہ اس کو مذاق قرار دے کر اس کے خلاف چالیں چلنے لگے تھے۔
مرکزی مضمون
محاسبہ کے لیے انسان کا دو بارہ پیدا کیا جانا ہے۔ 

نظم کلام 
 آیت ۱ تا ۴ میں آسمان اور ستاروں کی شہادت اس بات پر کہ ہر شخص کی نگرانی ہو رہی ہے اور ایک روز آنا ہے جب کہ اسے حساب کے لیے طلب کیا جاۓ گا۔ 

آیت ۵ تا ۸ انسان کی خلقت سے اس کے دوبارہ پیدا کیے جانے پر استدلال۔ 

آیت ۹۔۱۰ میں اس حقیقت کا اظہار کہ اس دن سارے راز پرکھے جائیں گے اور انسان بالکل بے بس ہوگا۔ اسے کہیں سے کوئی مدد مل نہ سکے گی۔ 

آیت ۱۱ تا ۱۴ میں آسمان و زمین کی شہادت اس بات پر پیش کی گئی ہے کہ قرآن یوم جزا کی جو خبر دے رہا ہے وہ ایک فیصل شدہ اور قطعی بات ہے۔ 

آیت ۱۵ تا ۱۷ میں خاتمہ کلام ہے جس میں کفار کو متنبہ کرتے ہوۓ نبی صلی اللہ علیہ و سلم کو تسلی دی گئی ہے کہ ان کی چالیں الٹی پڑیں گی البتہ انہیں تھوڑی مہلت دے دو۔ ان کا انجام بس سامنے آنے ہی کو ہے۔ 

ترجمہ
اللہ رحمن و رحیم کے نام سے 
۱۔۔۔۔۔۔۔۔۔ قسم ۱*  ہے آسمان ۲*  کی اور رات میں نمودار ہونے والے کی 
۲۔۔۔۔۔۔۔۔۔ اور تمہیں کیا معلوم کہ رات میں نمودار ہونے والا کیا ہے  ۳*  ؟
۳۔۔۔۔۔۔۔۔۔ دمکتا ستارہ  ۴* ۔
۴۔۔۔۔۔۔۔۔۔ کوئی شخص ایسا نہیں جس پر ایک نگہبان نہ ہو  ۵* 
۵۔۔۔۔۔۔۔۔۔ انسان ذرا غور کرے کہ وہ کس چیز سے پیدا کیا گیا ہے ۶*  
۶۔۔۔۔۔۔۔۔۔ اچھلتے پانی سے  ۷*  
۷۔۔۔۔۔۔۔۔۔ جو ریڑھ اور پسلیوں کے درمان سے نکلتا ہے ۸* 
۸۔۔۔۔۔۔۔۔۔  یقیناً وہ (اللہ)  اس کے لوٹانے  ۹*  پر قادر ہے۔ 
۹۔۔۔۔۔۔۔۔۔ جس دن چھپی باتیں پرکھی جائیں گی  ۱۰* ۔ 
۱۰۔۔۔۔۔۔۔۔۔ اس وقت اس کے پاس نہ کوئی قوت ہوگی ور نہ کوئی اس کا مدد گر ہوگا ۱۱*۔ 
۱۱۔۔۔۔۔۔۔۔۔ قسم ہے آسمان کی جو بارش برساتا ہے ۱۲* 
۱۲۔۔۔۔۔۔۔۔۔ اور زمین کی جو پھٹ جاتی ہے  ۱۳* 
۱۳۔۔۔۔۔۔۔۔۔ کہ یہ ایک طے شدہ بات ہے  ۱۴*  
۱۴۔۔۔۔۔۔۔۔۔ ہنسی مذاق نہیں  ۱۵* 
۱۵۔۔۔۔۔۔۔۔۔ یہ لوگ ایک تدبیر کر رہے ہیں  ۱۶* 
۱۶۔۔۔۔۔۔۔۔۔ اور میں بھی ایک تدبیر کر رہا ہوں ۱۷* 
۱۷۔۔۔۔۔۔۔۔۔ تو ان کافروں کو مہلت دو۔ بس تھوڑی مہلت ۱۸* 
تفسیر  
۱۔۔۔۔۔۔۔۔۔ قسم کی تشریح کے لیے ملاحظہ ہو سورہ تکویر نوٹ ۱۴۔ 
۲۔۔۔۔۔۔۔۔۔ آسمان کی تشریح کے لیے ملاحظہ ہو سورہ انشقاق نوٹ ۱۔ 
۳۔۔۔۔۔۔۔۔۔ یہ سوال ’’رات نمودار ہونے والے ‘‘ کی اہمیت کو واضح کرنے کے لیے ہے۔ یعنی رات میں نمودار ہونے والی چیز ایسی نہیں ہے کہ اس پر اسے یونہی گزر جاؤ بلکہ وہ تمہیں دعوت فکر دیتی ہے لہٰذا اس پر سنجیدگی سے غور کرو اور اس غور و فکر کا مقصد خالق کائنات کی معرفت حاصل کرنا ہو نہ کہ محض ’’معلومات ‘‘ میں اضافہ کرنا۔ 
۴۔۔۔۔۔۔۔۔۔ النجم الثاقب(دمکتا ستارہ) سے مراد کوئی خاص ستارہ نہیں ہے بلکہ یہ ستاروں کی جنس کے  مفہوم میں ہے۔ یعنی وہ تمام ستارے جو خوب روشن اور درخشاں نظر آتے ہیں اور جن کو ہر شخص کھلی آنکھ سے دیکھ لیتا ہے۔ 
آسمان میں بکھرے ہوۓ تارے اس کثرت سے ہیں کہ ان کی صحیح تعداد معلوم کرنے سے موجودہ علم فلکیات (Astronomy) بھی باوجود اپنی تمام تر سائنسی ترقیوں کے قاصر ہے۔ جدید ماہرین فلکیات کے اندازہ کے مطابق جس کہکشاں میں ہماری زمین واقع ہے اس میں کوئی ایک بلین (One Billion)  ستارے ہوں گے  (The Cambridge Ency of astronomy P.313)  اس سے آسمان کی وسعت کا اندازہ لگایا جا سکتا ہے جس کو اس سورہ میں دلیل کے طور پر پیش کیا گیا ہے۔ 
ان گنت ستاروں میں سے دمکتے ستاروں کو یہاں شہادت کے طور پر اس لیے پیش کیا گیا ہے کہ یہ اپنی چمک دمک کی وجہ سے ہر دیکھنے والے کو اپنی طرف متوجہ کرتے ہیں اور آنکھوں ہی آنکھوں میں ’’منزل ‘‘ کا پتہ بتا دیتے ہیں۔ 
۵۔۔۔۔۔۔۔۔۔ یہ وہ بات ہے جس پر آسمان اور دمکتے ستاروں کی شہادت پیش کی گئی ہے یہ شہادت اس مفہوم میں ہے کہ آسمان پر ستاروں کی جگمگاہٹ انسان کو دعوت نظارہ ہی نہیں دعوت فکر بھی دیتی ہے۔ رات کے آتے ہی آسمان کو قمقموں سے سجایا جاتا ہے اور قمقمے بھی  ایسے روشن کہ ان کی تابناکی عقل کو حیرت میں ڈال دیتی ہے اور موجودہ فلکیاتی اکتشافات نے جس کی رُو سے بعض ستارے تو اتنی دوری پر واقع ہیں کہ ان کی روشنی زمین تک پہنچنے کے لیے کئی نوری سال لگ جاتے ہیں انسان کو اور زیادہ حیرت میں ڈال دیا ہے۔ کیا یہ مشاہدہ اپنے خالق کے کمال قدرت کا اور کائنات کی عظیم سلطنت کے فرمانروا ہونے کا پتہ نہیں دیتا اور انسان میں یہ احساس پیدا نہیں کرتا کہ اس فرمانرواۓ عظیم کی سلطنت میں انسان کی یہ حیثیت ہو ہی نہیں سکتی کہ وہ اپنی من مانی کرنے کے لیے آزاد ہو اور فرمانرواۓ کائنات کے حضور جوابدہ نہ قرار پاۓ ؟ یہ مشاہدہ بشرط یہ کہ وہ غیر متعصبانہ اور معروضی نوعیت کا ہو انسان کے اندر ذمہ داری کا احساس لازماً پیدا کرتا ہے اور یہیں سے خدا کے حضور جواب دہی اور جز او سزا کا تصور ابھرتا ہے۔ اور یہی وہ حقیقت ہے جس سے پیغمبر انسان کو خبردار کرنا چاہتا ہے اور یہی وہ دعوت ہے جس کو قرآن دنیاۓ انسانیت کے سامنے پیش کر رہا ہے۔ 
اور جب اس حقیقت سے انکار نہیں کیا جا سکتا کہ انسان ایک ذمہ دار مخلوق ہے تو اس کا لازمی تقاضا یہ ہے کہ اس کی عملی زندگی کا ریکارڈ تیار کیا جاۓ تاکہ خدا کے حضور پیشی کے دن اس کی بنیاد پر جزا یا سزا کا فیصلہ ہو۔ قرآن کہتا ہے کہ اللہ تعالیٰ نے اس کا پورا پورا انتظام کیا ہے چنانچہ ہر شخص کے ساتھ نگراں فرشتے لگا دۓ گۓ ہیں جواس کے ہر قول و فعل کو ضبط تحریر میں لاتے اور اس کی عملی زندگی کا پورا ریکارڈ تیار کرتے رہتے ہیں۔ 
۶۔۔۔۔۔۔۔۔۔ منکرین آخرت کا سب سے بڑا اعتراض یہ تھا کہ انسان کو دوبارہ پیدا کرنا ممکن نہیں ، ان کے اس اعتراض کا جواب قرآن نے یہ دیا کہ منکرین، خدا کو قادر مطلق نہیں سمجھتے اسی لیے ان کے نزدیک انسان کو اس کے مرنے کے بعد اٹھا کھڑا کرنا ممکن نہیں۔ لیکن خدا کی قدرت کا یہ تصور سراسر باطل ہے کیونکہ یہ کسی بھی دلیل پر مبنی نہیں ہے۔ اور اس کی تردید کائنات کی ہر چیز کرتی ہے۔ اسی سلسلہ میں انسان کو متوجہ کیا گیا ہے کہ ذرا وہ اپنی خلقت ہی پر غور کرے تو اس کی سمجھ میں یہ بات آسانی سے آۓ گی کہ جس ہستی نے انسان کو پہلی بار پیدا کیا وہ اسے دوسری بار بھی پیدا کر سکتا ہے۔ 
۷۔۔۔۔۔۔۔۔۔ مراد مادہ تولید ہے۔ 
۸۔۔۔۔۔۔۔۔۔ ریڑھ اور پسلیوں کے درمیان سے نکلنے کا مطلب یہ نہیں ہے کہ ریڑھ اور پسلیوں کے اندر سے مادہ تولید خارج ہوتا ہے بلکہ مطلب یہ ہے کہ انسانی جسم کے اس جوف میں جس کے ایک طرف ریڑھ کی ہڈی اور دوسری طرف پسلیاں ہیں ایک رقیق مادہ تیار ہوتا ہے اور وہاں سے اس طرح خارج ہوتا ہے جیسے پچکاری کا عمل۔ 
مِنْ بَیْنِ (درمیان سے ) کے الفاظ اسی مفہوم میں قرآن میں دوسری جگہ بھی استعمال ہوۓ ہیں۔ سورہ نحل آیت ۶۶ میں ہے : 
نُسْقِیْکُمْ مِمَّا فِیْ بُطُو نِہٖ مِنْ بَیْنِ فَرْثٍ وَدَمٍ، لَبْناً خَالِصاً سَائِغاً لِلشَّارِبِیْنَ۔ 
’’ہم ان کے پیٹ سے گوبر اور خون کے درمیان سے تمہیں خالص دودھ پلاتے ہیں جو پینے والوں کے لیے نہایت خوش گوار چیز ہے۔ ‘‘
ظاہر ہے اس آیت میں بھی مِنْ بَیْنِ فَرْثٍ وَ دَمٍ (گوبر اور خون کے درمیان سے ) کا مطلب یہ نہیں ہے کہ خالص دودھ گوبر اور خون کے اندر سے نکلتا ہے بلکہ مطلب یہ ہے کہ جس جسم کے اندر گوبر اور خون جیسی کثافتیں پیدا ہوتی ہیں اسی جسم میں خالص دودھ، جیسی لطیف چیز بھی تیار ہوتی ہے جو اللہ تعالیٰ کے کمال قدرت اور اس کی عظیم حکمت پر دلالت کرتی ہے۔ اسی طرح آیت زیر بحث میں بھی کہنے کا منشاء یہ ہے کہ انسانی ڈھانچہ کے اندر سے بڑے عجیب طریقہ سے وہ مادہ خارج ہوا ہے ، جو ہوتا تو ہے بے وقعت لین اس سے انسان جیسی عظیم مخلوق پیدا ہوتی ہے کیا یہ اللہ تعالیٰ کے کمال قدرت اور اس کی عظیم صناعی کی دلیل نہیں ؟ پھر اس کے بارے میں یہ گمان کرنے کے لیے کیا گنجائش باقی رہ جاتی ہے کہ انسان کو دوبارہ پیدا کرنا ممکن نہیں۔؟
واضح رہے کہ ریڑھ اور پسلیوں کے درمیان سے مادہ منویہ کے خارج ہونے کا جو ذکر کیا گیا ہے اس سے اس بات کی نفی نہیں ہوتی کہ مادہ منویہ کیسۂ منویہ  (Seminal Vesicles) سے خرج ہوتا ہے کیونکہ کیسۂ منویہ  جوفِ شکم) (Abdominal میں ہوتا ہے جو آخری پسلی کا زیریں حصہ ہے اور جس کی دوسری طرف پشت یعنی ریڑھ کی ہڈیاں ہیں اس لیے وسیع تر مفہوم میں یہ اس ڈھانچہ کے درمیان ہی سے خارج ہوتا ہے جس کا اگلا حصہ پسلیاں ہیں تو پچھلا حصہ ریڑھ۔ اور قرآن جب تذکیر کے لیے کوئی بات کہتا ہے تو وہ عام اور وسیع تر مفہوم میں ہوتی ہے نہ کہ فنی زبان میں اس لیے قرآن نے مادہ تولید کے اخراج کے سلسلہ میں یہاں جو کچھ بیان کیا ہے اس علم تشریح الاعضاء (Anatomy)  کی اصطلاحات میں سوچنا صحیح نہ ہو گا۔ 
انسان کی تخلیق جس مادہ منویہ سے ہوتی ہے قرآن نے اس پر غور کرنے کی دعوت دی ہے اور جب ہم جدید تحقیقات کا مطالعہ کرتے ہیں تو اپنے خالق کے کرشمہ قدرت کو دیکھ کر ششدر رہ جاتے ہیں۔ جدید تحقیقات کی رو سے ایک وقت میں جو مادہ منویہ  (Semen) خارج ہوتا ہے اس کی مقدار ۲ تا ۵ ملی لیٹر (2 to 5 ml) ہوتی ہے اور ہر ملی لیٹر (ml)  تولید کے جراثیم(Spermatozoa)  ۴۰ تا ۱۰۰ ملین (۴۰ to ۱۰۰ millions) ہوتے ہیں  (Text Book of Physiology by George Bell . Edinburgh P.643)۔ گویا مرد کے ایک وقت کے خارج شدہ مادہ منویہ میں اتنی قوت ہوتی ہے کہ وہ پاس کروڑ انسان پیدا کر سکتا ہے۔ یہ اور بات ہے کہ اس کے خالق نے ان جراثیم کے بارور(Fertilize)ہونے کا ایسا نظام بنایا ہے کہ بیک وقت ایک یا دو سے زیادہ جرثومے بارور ہو نہیں سکتے۔ اس طرح انسانی پیدائش کی شرح حد سے تجاوز نہیں کر پاتی۔ خدا کے کرشمہ قدرت کا یہ مشاہدہ کیا انسان کے اندر اس کی بے پناہ قدرت کا یقین پیدا نہیں کرتا اور کیا اسے اس بات کا قائل نہیں کرتا کہ اس کے ی مرے ہوۓ انسان کو دو بارہ اٹھانا کچھ بھی مشکل نہیں ؟ 
۹۔۔۔۔۔۔۔۔۔ لوٹا نے سے مراد انسان کو جسم سمیت دوسری مرتبہ پیدا کرنا ہے اور یہ قیامت کے دن ہو گا۔ 
۱۰۔۔۔۔۔۔۔۔۔ یعنی اس روز کوئی راز راز نہیں رہے گا۔ انسان کی باطنی کیفیت کا حال کھل کر سامنے آ جاۓ گا۔ اس کی نیت ، اس کے ارادے ، اس کے عمل کے محرکات اور وہ اغراض و مقاصد جو اس کے اعمال کی پشت پر رہے ہیں سب بے نقاب ہو کر سامنے آ جائیں گے۔ گویا اس کے باطن کی پوری طرح اسکریننگ(Screening) کی جاۓ گی۔ اور نیت کا جہاں کہیں کھوٹ ہو گا بالکل نمایاں ہو کر سامنے آ جاۓ گا۔ اس روز انسان کو اندازہ ہو جاۓ گا کہ وہ حق کو باطل قرار دینے کے لیے ایڑی چوٹی کا جو زور لگاتا رہا اس کے پیچھے اس کی کیا اغراض تھیں جن کو اس نے اپنے دل میں چھپاۓ رکھا تھا۔ 
۱۱۔۔۔۔۔۔۔۔۔ مطلب یہ ہے کہ نہ وہ خود اپنی مدافعت کر سکے گا اور نہ دوسرا کوئی اس کا حمایتی بن کر کھڑا ہو گا کہ اس کی مدد کر سکے۔ 
۱۲۔۔۔۔۔۔۔۔۔ ’’آسمان سے بارش کا برسنا‘‘ اوپر سے بارش برسنے کے معنیٰ میں ایک عام محاورہ ہے۔ 
۱۳۔۔۔۔۔۔۔۔۔ یعنی بارش کے برستے ہی زمین کے مسامات کھل جاتے ہیں اور وہ شق ہو کر نباتات اگاتی ہے۔ گویا جو زمین مردہ پڑی تھی، بارش کے ہوتے ہی زندہ ہو کر لہلہانے لگی۔ یہ مشاہدہ جو انسان رات دن کرتا ہے اسی کو یہاں زندگی بعد موت کی تائید میں پیش کیا جا رہا ہے۔ یعنی جو خد مردہ زمین کو زندہ کر سکتا ہے وہ مردوں کو کیوں نہیں جِلا اٹھا سکتا؟ کیا اس مشاہدہ سے یہ یقین پیدا نہیں ہوتا کہ جو زمین بارش کی صورت میں خدا کے حکم سے نباتات کو اگل دیتی ہے وہ اس کے حکم سے بناتا کو اگل دیتی ہے وہ اس کے حکم سے مُردوں کو کیوں نہیں اگل سکتی؟۔ 
ضمناً یہاں توحید کا پہلو بھی ابھر کر سامنے آگیا ہے کیونکہ آسمان کا بارش برسانا اور زمین کا پانی اپنے اندر جذب کر کے نباتات اگانا اس کے  بغیر نہیں ہو سکتا  کہ دونوں کا نظم ایک خدا کے ہاتھ میں ہو۔ اس سے ثابت ہوا کہ جو خدا زمین کا ہے وہی آسمان کا بھی ہے ورنہ آسمان و زمین میں اس درجہ تو افق اور سازگاری نہیں ہو سکتی تھی۔ اس سے اس مشرکانہ تصور کی جڑ کٹ جاتی ہے کہ آسمان کا دیوتا الگ ہے اور زمین کا دیوتا الگ۔ 
۱۴۔۔۔۔۔۔۔۔۔ یعنی قرآن جس آنے والے دن کی خبر دے رہا ہے وہ ایک فیصل شدہ قطعی اور اٹل بات ہے۔ 
۱۵۔۔۔۔۔۔۔۔۔ یعنی اتنی اہم خبر اور اتنی سنجیدہ بات کو ہنسی مذاق قرار دینا ان ہی لوگوں کا کام ہو سکتا ہے جو حقیقت پسند بننا نہیں چاہتے۔ ۱۶۔ یعنی یہ منکرین پیغمبر کی آواز کو دبانے اور حق کو شکست دینے کے لیے ایک نہ ایک چال چل رہے ہیں۔ 
۱۷۔۔۔۔۔۔۔۔۔ یعنی منکرین کی چال کو توڑ میں بھی کر رہا ہوں۔ مطلب یہ ہے کہ اللہ تعالیٰ منکرین کی چالوں کو ناکام بنانے اور ان کو ان کے دم میں پھنسا نے کی تدبیر ایسے طریقہ سے کر رہا ہے کہ انہیں اس کا کوئی اندازہ نہیں۔ 
اور واقعہ یہ ہے کہ جن کافروں نے قرآن اور پیغمبر کے خلاف چالیں چلی تھیں وہ سب انہیں کے خلاف پڑیں اور وہ بری طرح ناکامی اور ذلت سے دوچار ہوۓ۔ یہ تو ہوا دنیا میں حق کے خلاف چال چلنے کا انجام اور آخرت میں تو وہ عیاناً  دیکھ لیں گے کہ انہوں نے جو کلہاڑی چلائی تھی وہ اپنے ہی پاؤں پر چلائی تھی اور جو قبر کھو دی تھی اس میں ان ہی کو دفن ہونا ہے ، اور دفن بھی آگ کے کفن کے ساتھ ہونا ہے۔ 
۱۸۔۔۔۔۔۔۔۔۔ یعنی ان کو اپنا پیمانہ بھر لینے دو۔ ان کے انجام کے سلسلہ میں جلدی نہ کرو بلکہ صبر کے ساتھ اپنا فرض انجام دۓ چلے جاؤ۔ جو مہلت ان کافروں کو دی جا رہی ہے وہ جلد ہی ختم ہو جاۓ گی اور عنقریب ان کی گرفت ہوگی۔ 
٭٭٭٭٭
۸۷۔ سورہ الاعلیٰ
(۱۹ آیات)

بسم اللہ الرحمن الرحیم

اللہ رحمن و رحیم کے نام سے 

تعارف
نام

  پہلی آیت میں خدا کی صفت الاعلیٰ بیان ہوئی ہے۔ اسی مناسبت سے اس سورہ کا نام الاعلیٰ رکھا گیا ہے۔ 

زمانہ نزول
 یہ سورہ مکی ہے اور مضمون سے اندازہ ہوتا ہے کہ یہ اس وقت کی نازل شدہ ہے جب کہ نزول وحی کا آغاز ہوۓ زیادہ دن نہیں گزرے تھے اور آپؐ قرآن کو اخذ کرنے میں یہ اندیشہ محسوس کر رہے تھے کہ کہیں کوئی آیت بھول نہ جائیں۔ اسی طرح دعوت و تذکیر کا کام بھی بالکل ابتدائی مرحلہ میں تھا۔ 

مرکزی مضمون 

  فلاح آخرت ہے اور اس کا دارو مدار ہدایت خداوندی کو قبول کرنے پر ہے جو قرآن کی شکل میں پیغمبر پر نازل ہو رہی ہے۔
 اس سورہ میں خطاب براہ راست نبی صلی اللہ علیہ و سلم سے ہے اور بالواسطہ قرآن کے ہر پڑھنے والے سے البتہ آگے چل کر خطاب کا رخ دنیا پرستوں کی طرف ہو گیا ہے۔ 

نظم کلام

آیت ۱ تا ۵ میں خدا کی پاکیزگی بیان کرنے کا حکم دیتے ہوۓ اس کی صفات بیان کی گئی ہیں تاکہ انسان صحیح معنیٰ میں خدا شناس بن جاۓ۔ 

آیت ۶ تا ۸ میں وحی الٰہی کے پیغمبر کے حافظہ میں محفوظ کیے جانے کا یقین دلایا گیا ہے ، جس میں نبی صلی اللہ علیہ و سلم کے لیے تسلی اور ہر طالب حق کے لیے اطمینان کا سامان ہے۔ 

آیت ۹  تا ۱۵ میں تذکیر کی ہدایت کرتے ہوۓ بتایا گیا ہے کہ اس سے کس قسم کے لوگ فائدہ اٹھائیں گے اور کس قسم کے لوگ دور رہیں گے اور پھر ان میں سے ہر ایک کے رویہ کا نتیجہ آخرت میں کیا نکلے گا۔ 

آیت ۱۶ تا ۱۹ خاتمہ کلام ہے جس میں بتایا گیا ہے کہ آخرت کے مقابلہ میں دنیا کو ترجیح دینا وہ بنیادی غلطی ہے جس کی بنا پر انسان وحی کی رہنمائی سے محروم رہتا ہے اور برے انجام سے دو چار ہوتا ہے۔ قرآن ہی میں نہیں اگلے صحیفوں میں بھی یہی بات بتلائی گئی تھی۔ 

فضیلت
 یہ سورہ مختصر ہونے کے باوجود توحید ، رسالت اور آخرت تینوں مضامین پر مشتمل ہے اور تذکیر کا پہلو بھی مؤثر انداز میں آگیا ہے اس لیے جمعہ اور عیدین کی نمازوں میں قرأت کے لیے زیادہ موزوں قرار پائی ہے۔ چنانچہ حدیث میں آتا ہے کہ رسول اللہ صلی اللہ علیہ و سلم عیدین اور جمعہ میں سَبّحِ اسْمَ رَبِّکَ الْاَعْلیٰ اور ھَلْ اَتَاکَ حَدِیثُ الغاَشِیَۃِ۔ (یعنی سورہ اعلیٰ اور سورہ غاشیہ ) پڑھا کرتے تھے۔ (مسلم کتاب الجمعہ)
ترجمہ 
اللہ رحمٰن و رحیم کے نام سے 
۱۔۔۔۔۔۔۔۔۔ اپنے رب اعلیٰ۱ * کے نام کی تسبیح کرو۲ * 
۲۔۔۔۔۔۔۔۔۔ جس نے پیدا کیا اور متناسب بنایا ۳ * 
۳۔۔۔۔۔۔۔۔۔ جس نے منصوبہ بنایا۴ * اور رہنمائی کی ۵ * 
۴۔۔۔۔۔۔۔۔۔ جس نے چارہ اگایا ۔
۵۔۔۔۔۔۔۔۔۔ پھر اس کو سیاہ کوڑا کر کٹ بنایا ۶ *
۶۔۔۔۔۔۔۔۔۔ (اے  نبی !) ہم تمہیں پڑھائیں گے پھر تم نہیں بھولو گے ۷ * 
۷۔۔۔۔۔۔۔۔۔ مگر جو اللہ چاہے ۸ *۔ وہ کھلی بات کو بھی جانتا ہے اور چھپی بات کو بھی ۹ * 
۸۔۔۔۔۔۔۔۔۔ اور ہم تمہارے لیے آسانی کی راہ ہموار کر دیں گے ۱۰ *
۹۔۔۔۔۔۔۔۔۔ لہٰذا تم نصیحت کرو اگر نصیحت کرنا مفید ہو ۱۱ * 
۱۰۔۔۔۔۔۔۔۔۔ نصیحت قبول کرے گا وہ جو ڈرتا ہو گا ۱۲ * 
۱۱۔۔۔۔۔۔۔۔۔ اور اس سے گریز کرے گا وہ جو بڑا بد بخت ہو گا 
۱۲۔۔۔۔۔۔۔۔۔ وہ بڑی آگ میں داخل ہو گا۔ 
۱۳۔۔۔۔۔۔۔۔۔ پھر نہ اس میں مرے گا اور نہ جۓ  گا ۱۳ * 
۱۴۔۔۔۔۔۔۔۔۔ کامیاب ہوا وہ جس نے پاکیزگی اختیار کی ۱۴ *
۱۵۔۔۔۔۔۔۔۔۔ اور اپنے رب کا نام ۱۵ * لیا اور نماز پڑھی ۱۶ *
۱۶۔۔۔۔۔۔۔۔۔ مگر تم لوگ دنیا کی زندگی کو ترجیح دیتے ہو ۱۷ *
۱۷۔۔۔۔۔۔۔۔۔ حالانکہ آخرت بدرجہا بہتر اور پائدار ہے ۱۸ * 
۱۸۔۔۔۔۔۔۔۔۔ یہ (تعلیم) اگلے صحیفوں میں بھی دی گئی تھی 
۱۹۔۔۔۔۔۔۔۔۔ ابراہیم اور موسیٰ کے صحیفوں میں ۱۹*
تفسیر 
۱۔۔۔۔۔۔۔۔۔ رب کی تشریح سورہ فاتحہ نوٹ ۴ میں گزر چکی۔ 
یہاں رب کی صفت اعلیٰ بیان ہوئی ہے جس کا مطلب یہ ہے کہ وہ خدا جو تمام انسانوں اور ساری مخلوقات کا پروردگار و آقا ہے ایک برتر اور ابالا تر ہستی ہے اس کی شان اور اس کا رتبہ بہت بلند ہے۔ انسان فطرۃً اس کو جانتا ہے اور عقل اس کو پہچانتی ہے۔ یہاں یہ بات بھی سمجھ لینا چاہیے کہ اس بلند و بالا ہستی کی  کُنہ معلوم کرنے اور اس کو اپنی عقل کی گرفت میں لینے کی کوشش بالکل بے سود ہے۔
جو سمجھ میں آگیا پھر وہ خدا کیونکر ہوا
عقل سے جو گھر گیا لا انتہا کیوں کر ہوا
جو لوگ اس کی معرفت حاصل کرنے کے بجاۓ اس کی اصل حقیقت معلوم کرنے کے پیچھے پڑ گۓ وہ فلسفیانہ باتوں میں الجھ کر بالکل بھٹک گۓ۔ مثال کے طور پر جنہوں نے اسے ’’آتما‘‘ قرار دیا وہ ساری موجودات میں اس کے حلول کے قائل ہو گۓ۔ 
‘The sage sees all beings in the Atman and the Atman in all being. (The Essence of Principal Upnishads p. 5)
خدا کا یہ نہایت گھٹیا تصور ہے جو شرک کی بنیاد ہے۔ قرآن اس بنیاد ہی کو ڈھا دیتا ہے اور خدا کی ذات کے بارے میں قیاس آرائیاں کرنے اور فلسفیانہ بحثیں کھڑی کرنے سے یکسر روکتا ہے۔ وہ اس کی ایسی معرفت عطاء کرتا ہے جو عقل کو جِلا بخشنے والی، قلب کو مطمئن کرنے والی اور انسان کو صحیح معنیٰ میں خدا شناس بنانے والی ہے یہ معرفت خدا کی صفات پر غور کرنے سے حاصل ہوتی ہے س لیے قرآن خدا کی صفات کا تفصیل سے اور بہ کثرت ذکر کرتا ہے۔ 
رب کے اعلیٰ ہونے کی صفت اس مشرکانہ تصور کو باطل قرار دیتی ہے کہ خداؤں میں کوئی چھوٹا ہے تو کوئی بڑا اور کوئی دیو ہے تو کوئی مہا دیو۔ ساتھ ہی وہ اس حقیقت کو واضح کرتی ہے کہ خدا صرف ایک ہے اور وہی اعلیٰ و بر تر ہے۔ اس کے سوا کوئی خد ہے ہی نہیں پھر کسی کے برتر ہونے کا کیا سوال؟ اور سرے سے کوئی دیو ہے ہی نہیں پھر کسی کے مہا دیو ہونے کا کیا مطلب ؟ 
۲۔۔۔۔۔۔۔۔۔ اس حکم میں تین اہم ہدایتیں مضمر ہیں۔ایک یہ کہ اللہ تعالیٰ کو ان ناموں سے یاد کیا جاۓ جو اپنے معنیٰ و مفہوم کے لحاظ سے پاک اور اس کی شان اور اس کے رتبہ کے لحاظ سے بالکل موزوں اور مناسب ہوں۔ ضروری نہیں کہ وہ عربی زبان ہی کے الفاظ ہوں بلکہ وہ کسی بھی زبان کے الفاظ ہو سکتے ہیں بشرطیکہ اس میں شرک کا تصور مضمر نہ ہو۔ نیز نقص یا بے ادبی کا بھی کوئی پہلو نکلتا نہ ہو اسی بنا پر ہم اردو میں اللہ کو ’’خدا‘‘ اور ’’پروردگار ‘‘ کے نام سے یاد کرتے ہیں۔ مرہٹی زبان پر مشرکانہ مذہب کا کافی اثر ہے اس لیے اس زبان میں اللہ کے لیے کوئی نام تجویز کرتے وقت بڑی احتیاط کی ضرورت ہے۔ مثال کے طور پر ’رام‘ ایک مذہبی شخصیت کا نام ہے جن کو وشنو کا اوتار سمجھا جاتا ہے۔ (ملاحظہ ہو 
(Nikes Worth’s Marathi English Dictionary p. 693 ) 
اس لیے اس لفظ کو رحیم کے ہم معنیٰ سمجھ کر اللہ کے لیے ہر گز استعمال نہیں کیا جا سکتا اسی طرح شیو مشرکانہ مذہب میں تین خداؤں (تری مورتی) میں سے ایک خدا کا نام ہے ساتھ ہی اس کے معنی مرد کے عضو مخصوص کے بھی ہیں ملاحظہ ہو (Students Sanskrit English Dictionary by Apte. P. 556) شیو لنگ کی پوجا بھی کی جاتی ہے اس سے اندازہ کیا جا سکتا ہے کہ مشرکوں نے اپنے خداؤں کا نام رکھنے میں کس ذہنیت کا ثبوت دیا ہے (نعوذ باللہ من ذٰلک)
دوسری ہدایت یہ ہے کہ اس کی پاکیزگی بیان کرو یعنی اس کو ہر قسم کے نقص ، عیب اور شرک سے منزہ قرار دو اور تیسری ہدایت یہ ہے کہ اس کی تنزیہ کے تصور کے ساتھ اس کا نام جپتے رہو کہ اسی کا نام جپنے کے لائق ہے۔ 
حدیث میں آتا ہے کہ نبی صلی اللہ علیہ و سلم نے اسی آیت کی بنا پر سجدہ میں سُبْحَانَ رَبِّیَ الْاَعْلیٰ (پاک ہے میرا رب اعلیٰ ) پڑھنے کا حکم دیا تھا (ابو داؤد کتاب الصلٰوۃ) گویا سجدہ کی یہ تسبیح اس حکم کی تعمیل میں ہے جو اس آیت میں دیا گیا ہے۔ 
۳۔۔۔۔۔۔۔۔۔ اگر انسان اتفاقی حادثہ کے طور پر وجود میں آگیا ہوتا تو اس کے اندر تناسب ، موزونیت اور حسن و جمال نہیں پیدا ہو سکتا تھا۔ یہ صریح نشانی ہے ، اس بات کی کہ اسے خداۓ  برتر نے پیدا کیا ہے۔ 
۴۔۔۔۔۔۔۔۔۔ یعنی انسان کی پیدائش بغیر کسی منصوبہ کے نہیں ہوئی ہے بلکہ اس کی خالق نے اس کا ایک منصوبہ بایا ہے جس کے مطابق اسے دنیا میں ایک مقررہ مدت تک کام کرنا ہے۔ یہ منصوبہ مختصراً یہ ہے کہ دنیا کی یہ زندگی آزمائشی ہوگی  اور ہر شخص کو آزمائش کے جن مراحل سے گزرنا ہوگا اور اس کو جو قوتیں اور صلاحیتیں عطاء کی جائیں گی اور جو وسائل اور مواقع فراہم کر دیۓ جائیں گے وہ سب ایک طے شدہ فیصلہ  کی حیثیت رکھتے ہیں اور اسی کا نام قرآن کی اصطلاح میں ’’ تقدیر‘‘ ہے یعنی خدا کا پیشگی تیار کردہ منصوبہ۔ 
۵۔۔۔۔۔۔۔۔۔ یعنی اللہ تعالیٰ نے اپنے اس منصوبہ سے انسان کو بے خبر نہیں رکھا ہے بلکہ اجمالاً اس کا شعور اس کی فطرت ہی میں رکھ دیا ہے جن کی بناء پر اس کا ضمیر اسے برائی پر ٹوکتا ہے اور اچھائی پر مطمئن ہوتا ہے۔ وہ اپنی زندگی کا اچھا انجام دیکھنا چاہتا ہے اور نہیں چاہتا کہ برا انجام اس کے سامنے آۓ۔ اس لحاظ سے دیکھیے تو انسان فطرۃً اپنے کو امتحان گاہ ہی میں محسوس کرتا ہے۔ اس احساس کو جو چیز تازہ کرتی ہے اور خدائی منصوبہ سے اسے اچھی طرح با خبر کرتی ہے وہ وحی الٰہی ہے جسکا ذکر آگے کی آیات میں آ رہا ہے۔ گویا انسان کے خالق نے اس کے لیے خفی اور جلی دونوں طرح کی رہنمائی کا سامان کر دیا ہے۔ اگر فطرت کی آواز ہدایت خفی ہے تو وحی الٰہی ہدایت جلی۔ اس کے بعد انسان اپنے کیے کا آپ ذمہ دار ہے اور اس کے لیے یہ کہنے کا موقع نہیں کہ میرے رب نے میری ہدایت و رہنمائی کا سامان نہیں کیا۔ 
۶۔۔۔۔۔۔۔۔۔ یعنی جب چارہ اگتا ہے تو سر سبز ہوتا ہے  لیکن ایک وقت آتا ہے کہ سیاہ کوڑا کرکٹ بن کے رہ جاتا ہے۔ یہ ایک مثال ہے خد کے منصوبہ کی جو اس دنیا میں کرا فرما ہے اور جس سے یہ رہنمائی ملتی ہے کہ پوری دنیا کے لیے بھی خدا کا ایک منصوبہ ہے اور وہ منصوبہ یہ ہے کہ اس پر خزاں کو لازماً آنا ہے تاکہ اس کے بعد آخرت کا ظہور ہو۔ لہٰذا انسان اس دنیا کو سر سبز دیکھ کر اس خام خیالی میں مبتلا نہ رہے کہ یہ ہمیشہ پُر بہار رہے گی اور اس پر کبھی خزاں آنے والی نہیں۔ 
۷۔۔۔۔۔۔۔۔۔ اس آیت میں خطاب نبی صلی اللہ علیہ و سلم سے ہے اور فرمایا یہ جا رہا ہے کہ قرآن کی شکل میں جو وحی ہم نازل کر رہے ہیں اس کو آپ کے ذہن میں محفوظ کر دینے کی ذمہ داری ہم نے لی ہے لہٰذا اس بات کا کوئی اندیشہ نہیں ہے کہ اس کا کوئی حصہ تم بھول جاؤ۔ واضح رہے کہ نبی صلی اللہ علیہ و سلم شروع شروع میں اس اندیشہ سے کہ کہیں کوئی آیت یا لفظ بھول نہ جائیں جب قرآن کا کوئی حصہ نازل ہوتا تو اس کو اخذ  کرنے میں جلدی فرماتے۔ اللہ تعالیٰ کا یہ وعدہ قرآن اور پیغمبر کی صداقت کی دلیل ہے کیونکہ پورا قرآن نبی صلی اللہ علیہ و سلم کو اس طرح یاد ہو گیا کہ آپ اس کا یک لفظ بھی نہیں بھولے ، اور آپ نے پوری صحت کے ساتھ مکمل قرآن کو امت کی طرف منتقل کیا اور آج ہمارے سامنے اس کے لاکھوں اور کروڑوں نسخے اپنی اصل شکل میں اس طرح موجود ہیں کہ قیامت تک کے لیے اس کے محفوظ ہونے کا سامان ہو گیا ہے۔ گویا قرآن ایک مستقل اور دائمی معجزہ ہے جس کا مشاہدہ ہر دور کے لوگ کر سکتے ہیں۔ 
۸۔۔۔۔۔۔۔۔۔ یعنی اگر اللہ ہی بھلانا چاہے تو اور بات ہے۔ 
۹۔۔۔۔۔۔۔۔۔ اشارہ ہے اس بات کی طرف کہ اے نبی قرآن کو یاد رکھنے کے سلسلہ میں جو اندیشہ تم اپنے دل میں محسوس کرتے ہو اللہ تعالیٰ کو اس کا علم ہے مگر تمہیں پریشان ہونے کی ضرورت نہیں اس لیے کہ قرآن کا سبق تمہیں وہ ہستی دے رہی ہے جس کا علم تمام باتوں کو محیط ہے اور اس نے اسے تمہارے حافظہ میں ٹھیک ٹھیک محفوظ کر دینے کا فیصلہ فرمایا ہے۔ 
۱۰۔۔۔۔۔۔۔۔۔ اس آیت میں نبی صلی اللہ علیہ و سلم مزید اطمینان کا سامان کیا گیا ہے کہ قرآن کا جوں کا توں لوگوں تک پہنچانا گو دشوار ترین کام ہے لیکن اللہ تعالیٰ ان تمام دشواریوں کے درمیان سے تمہارے لیے آسان راہ نکالے گا۔ 
قرآن کی یہ پیشین گوئی حرف بحرف پوری ہوئی۔ نبی صلی اللہ علیہ و سلم اگرچہ امی تھی لیکن نہ صرف پورے قرآن کو حفظ کرنا آپ کے لیے آسان ہو گیا بلکہ اس کے ساتھ اس کو لوگوں تک پہنچانا، اس کا درس دینا، اس کے ذریعہ تذکیر کرنا، اس کی تشریح و توضیح کرنا ، اس کے غامض نکات اور اس کی پُر حکمت باتوں کو بیان کرنا ، اس سے استنباط کرنا اور اس کے احکام کو نافذ کرنا بھی آسان ہو گیا اور آپؐ کو اللہ تعالیٰ نے تھوڑے ہی عرصہ میں ایسے ساتھی عشاء فرماۓ جو قرآن کی کتابت کا کام بحسن و خوبی انجام دیتے تاکہ آنے والی نسلوں کے لیے قرآن کی حفاظت کا سامان ہو۔ اسی طرح آپؐ کو کتنے ہی ایسے ساتھی مل گۓ جنہوں نے قرآن کو اپنے سینوں میں محفوظ کر لیا۔ یہ حفاظ اور قرّاء کہلاۓ اور انہوں نے قرآن کو پھیلانے میں بیش بہا خدمات انجام دیں۔ 
۱۱۔۔۔۔۔۔۔۔۔ یعنی دعوت و تبلیغ اور تذکیر و نصیحت کا کام نہ لٹھ چلانے کا کام ہے اور نہ اندھے کے ریوڑی بانٹنے جیسا کام بلکہ یہ ایک حکیمانہ کام ہے جس کے لیے موقع و محل کو دیکھنے کی ضرورت ہے۔ بے موقع وعظ کہنے سے کوئی فائدہ نہیں اور نہ اندھوں اور بہروں کو نصیحت کرنے کا کچھ فائدہ ہے اس لیے جہاں داعی یہ محسوس کرے کہ لوگ نصیحت کے سننے کے موڈ میں نہیں ہیں وہاں زبردستی انہیں سنانے کی کوشش نہ کرے۔ 
اس کا مطلب یہ ہر گز نہیں ہے کہ عام بگاڑ کو دیکھ کر آدمی پیشگی یہ فیصلہ کر کے بیٹھ جاۓ کہ دعوت و تبلیغ یا تذکیر و نصیحت کچھ سود مند ہونے والی نہیں لہٰذا یہ کام سرے سے کیا ہی نہ جاۓ۔ یہ ایسی ہی بات جیسے کوئی ڈاکٹر لوگوں کی بد پرہیز یوں کو دیکھ کر اپنا مطب بند کر دے اور گھر میں بیٹھ جاۓ یا محکمہ حفظان صحت یہ دیکھ کر کہ صحت کے معاملہ میں عام طور سے لوگ بے پروا واقع ہوۓ ہیں اور مضر صحت اشیاء کا استعمال بڑھتا جا رہا ہے سرے سے اپنے فرائض ہی تک کر دے۔ جن لوگوں کی نظر انبیاء علیہم السلام کے طریقہ دعوت پر ہو وہ اس طرح کا فیصلہ ہر گز نہیں کر سکتے اس لیے کہ انبیاء علیہم السلام کے طریقہ دعوت میں حکمت اور موقع محل کی رعایت کی نشاندہی تو ضرور کی جا سکتی ہے لیکن اس بات کا کوئی ثبوت نہیں پیش کیا جا سکتا کہ عام بگاڑ کے پیش نظر انہوں نے دعوت و اصلاح کا کام ہی موقوف کر دیا ہو بلکہ وہ ہمیشہ مخالفتوں کے طوفان سے گزرتے رہے ہیں اور اصلاح کا جو کام بھی انجام پا سکتا ہے موجوں کے تھپیڑے کھا کر ہی انجام دیا جا سکا ہے۔ 
یہاں سیاق کلام سے بھی واضح ہے کہ تذکیر عام تو ہونی چاہیے۔ اسی صورت میں اس کو قبول کرنے والے بھی نکل آئیں گے اور اس سے گریز کرنے والے بھی۔ 
۱۲۔۔۔۔۔۔۔۔۔ یعنی جس شخص کے دل میں خدا کا خوف ہوگا وہ پیغمبر کی بات ضرور توجہ سے سنے گا اور اس نصیحت کو قبول کرے گا جو پیغمبر پر خدا کی طرف سے قرآن کی شکل میں نازل ہوئی ہے۔ 
۱۳۔۔۔۔۔۔۔۔۔ یعنی جہنم میں نہ وہ جینے کا لطف اٹھا سکے گا اور نہ موت ہی آۓ گی کہ ساری کلفتوں کا خاتمہ کر دے بلکہ وہ زندگی اور موت کی کشمکش میں مبتلا رہے گا جس کا انسان تصور ہی کرے تو اس کے رونگٹے کھڑے ہو جائیں اور وہ اس سے اللہ کی پناہ مانگنے لگے۔ 
واضح رہے کہ یہاں ان لوگوں کی سزا کا حال بیان ہوا ہے جو پیغمبر کی نصیحت سے گریز کریں اور آخر وقت تک اس ’’ تذکیر‘‘ کو قبول نہ کریں جو پیغمبر پر نازل ہوئی ہے۔ 
۱۴۔۔۔۔۔۔۔۔۔ پاکیزگی اختیار کرنے سے مراد قلب و ذہن کی پاکیزگی بھی ہے اور اخلاق و اعمال کی پاکیزگی بھی، قلب و ذہن کی پاکیزگی حاصل کرنے کے لیے ضروری ہے کہ آدمی شرک اور کفر و الحاد کی آلودگی سے اپنے کو پاک کر لے اور خدا و آخرت پر ایمان لے آۓ اور اخلاق و عمل کی پاکیزگی حاصل کرنے کے لیے ضروری ہے کہ آدمی برائیوں کو چھوڑ دے اور نیک کام کرے۔ 
۱۵۔۔۔۔۔۔۔۔۔ اپنے رب کا نام لینے سے مراد محض رسماً نام لینا نہیں ہے کیونکہ اس طرح کا نام تو مشرک بھی لیتے ہیں اور کافر بھی بلکہ نام لینے سے مراد خدا کو دل سے اور حقیقی طور سے یاد کرنا نیز زبان سے صحیح نام کے ساتھ اس کا ذکر کرنا ہے۔ 
۱۶۔۔۔۔۔۔۔۔۔ ’’اپنے رب کا نام لیا اور نماز پڑھی‘‘ سے اس بات پر روشنی پڑتی ہے کہ نماز کا اصل محرک اللہ کی یاد ہے۔ یہ یاد ہی بندہ کو اس کی عبادت کے لیے آمادہ کرتی ہے۔ یہیں سے حقیقی نماز اور رسمی نماز کا فرق واضح ہو جاتا ہے۔ حقیقی نماز اللہ کی یاد کا نتیجہ ہوتی ہے اور اس کے اندر روح کی طرح سموئی ہوئی ہوتی ہے۔ گویا اپنے رب کی یاد اسے عبادت کے لیے بے ین کرتی ہے اور وہ نماز ہی میں سکون پاتا ہے۔ بخلاف اس کے رسمی نماز ایک بوجھ اتارنے کا کام ہے اسی لیے اس میں دل نہیں لگتا۔ 
نماز کا ذکر یہاں جس انداز ہوا ہے اس سے بخوبی واضح ہوتا ہے کہ اسلام میں نماز کا کیا مقام ہے یہ سورہ مکہ کے ابتدائی دور کی تنزیل ہے اور اس میں آخرت کی کامیابی کے لیے جو اوصاف ضروری قرار دیے گۓ ہیں ان میں نماز بھی شامل ہے اور شرعی احکام میں اسے اولیت حاصل ہے۔ 
واضح رہے کہ نماز (صلوٰۃ) کو یوگا (Yoga) سے کوئی مناسبت نہیں ہے کیونکہ نماز خالصۃً اللہ کی عبادت ہے جبکہ یوگا مشرکانہ طرز کی ریاضت۔ 
۱۷۔۔۔۔۔۔۔۔۔ یعنی فلاح آخرت کی یہ راہ جس پر چل کر آدمی اپنے ظاہر و باطن کو سنوارتا ہے محض اس لیے تم لوگ اختیار کرنے کے لیے تیار نہیں ہو کہ اصل اہمیت تمہاری نگاہ میں دنیا کی ہے نہ کہ آخرت کی۔ تم کو فکر ہے تو دنیا کی اور آسائش چاہتے ہو تو دنیا ہی میں۔ دنیا کا کوئی مفاد قربان کرنے کے لیے تیار نہیں ہو اور سمجھتے ہو کہ یہاں کے ’’ نقد‘‘ فائدے حاصل کرنا ہی عقلمندی ہے۔ 
۱۸۔۔۔۔۔۔۔۔۔ یعنی دنیا کے مقابلہ میں آخرت اس لیے قابل ترجیح ہے کہ وہاں کی زندگی ہر لحاظ سے بہتر اور وہاں کی نعمتیں دنیا کی نعمتوں سے کہیں بڑھ کر ہیں مزید برآں آخرت ہمیشہ باقی رہنے والی ہے جب کہ دنیا فانی ہے۔ 
۱۹۔۔۔۔۔۔۔۔۔ یعنی توحید و آخرت کی یہ تعلیم جو قرآن پیش کر رہا ہے کوئی نئی بات نہیں ہے جو پہلی مرتبہ پیش ہوئی ہو بلکہ اللہ کی طرف سے ہمیشہ یہی ہدایت نازل ہوتی رہی ہے اور قدیم سے قدیم صحیفوں (آسمانی کتابوں ) میں بے کم و کاست یہی تعلیم موجود رہی ہے۔ یہ اور بات ہے کہ ان کے پیرو اس تعلیم کو یا تو بھلا چکے یا اس میں انہوں نے بڑی حد تک تحریف کی اس لیے قرآن کے ذریعہ پھر اس تعلیم کی تجدید جا رہی ہے۔
آسمانی کتابوں میں سب سے قدیم صحیفہ ابراہیم علیہ السلام کا ہے لیکن وہ محفوظ نہیں رہا ہے موسیٰ علیہ السلام کے صحیفے تو ان سے مراد تورات ہے جو اپنی اصل شکل میں توس موجود نہیں ہے البتہ اس کے کچھ اجزاء عہد نامہ عتیق Old Testament  کی پانچ کتابوں میں جو پیدائش ، خروج، احبار، گنتی، اور استثناء کے نام سے پائی جاتی ہیں دیکھے جا سکتے ہیں خاص طور سے توحید کی تعلیم اب بھی ان میں واضح طور پر موجود ہے مثلاً 
’’میرے حضور تو غیر معبودوں کو نہ ماننا تو اپنے لیے کوئی تراشی ہوئی مورت نہ بنانا ‘‘۔ (خروج ۲۰ : ۳،۴)۔ 
’’پھر خداوند تعالیٰ نے موسیٰ سے کہا بنی اسرائیل کی ساری جماعت سے کہہ کہ تم پاک رہو کیونکہ میں جو خداوند تمہارا خدا ہوں پاک ہوں ...................  تم بتوں کی طرف رجوع نہ ہونا اور نہ اپنے لیے ڈھالے ہوۓ دیوتا بنانا‘‘ (احبار ۱۹ : ۱ تا ۴ ) 
’’ تو خداوند اپنے خد کا خوف ماننا۔ اس کی بندگی کرنا ، اور اس سے لپٹے رہنا اور اسی کے نام کی قسم کھانا ، وہی تیری حمد کا سزاوار ہے اور وہی تیرا خدا ہے۔ (استثناء ۱۰ : ۲۰، ۲۱ ) 
اور موسیٰ علیہ السلام نے دنیا سے رخصت ہوتے وقت بنی اسرائیل کو جمع کر کے جو گیت سنایا اس کا ایک اقتباس یہ ہے ’’کان لگاؤ اے آسمانو ! اور میں بولوں گا۔ اور زمین میرے منہ کی باتیں سنے۔ میری تعلیم مینہ کی طرح برسے گی۔ میری تقریر شبنم کی مانند ٹپکے گی جیسے نرم گھاس پر پھوار پڑتی ہو اور سبزی پر جھڑیاں کیونکہ میں خداوند کے نام کا اشتہار دوں گا تم ہمارے خدا کی تعظیم کرو۔ ..............، وہ وہی چٹان ہے۔ اس کی صنعت کامل ہے کیونکہ اس کی سب راہیں انصاف کی ہیں وہ وفادار خدا اور بدی سے مبرا ہے۔ وہ منصف اور برحق ہے۔ ‘‘(استثناء ۳۲ : ۱ تا ۴)۔ 

